
Guerra E Pace 

 

'Ntiempo 'e pace 'e marenare: 

figlie 'nterra e varche a mmare. 

'Ntiepo 'e guerra, juorne amare: 

varche 'nterra e figlie a mmare. 

 

Guerra e pace, pace e guerra: 

se distrugge e cresce 'a terra. 

'A Mamma 

 

'A Mamma è n'ata cosa: 'o cereviello, 

ll'asse d'a casa, 'o sciato, ll'armunia; 

è chella ca cumanna 'a cumpagnia: 

sta 'ncapa ò capo 'e casa, è nu cappiello. 

 

Attuorno tene sempe nu ruciello, 

abbada a mille cose, fa 'a Maria; 

e si nun sbatte pè na malatia, 

va ascianno sempe ll'ago cu 'o rucchiello. 

 

A chi nu punto, a chi na cera storta, 

a chi nu vaso, a chi n'avvertimento. 

E se capisce 'a mamma quanno è morta, 

 

quanno nun ce sta cchiù sta scucciantona: 

ca pare ca t'accide ogne mumento 

e, doppo nu minuto, te perdona. 

Amicizia 

 

Amicizia è n'acqua chiara,  

cristallina, trasparente,  

ca s'appanna dint'a niente  

e pirciò ch'è cosa rara. 

 

Cchiú 'amicizia è bella e cara,  

cchiú se sporca facilmente: 

'mmisturata 'a tanta gente  

ca te lassa 'a vocca amara. 

 

Chi 'a vo' limpida 'e durata,  

nn' 'a sfruttasse pe' prufitto,  

s' 'a tenesse, comm'è nata, 

 

dint' 'o core. E llà, 'amicizia,  

quanno 'o calculo sta zitto,  

nun se sporca e nun s'avvizia. 

Veglia 

 

 

Stuto e appiccio 'a lampadina  

tutta 'a notte a ccapo ò lietto:  

chella spina 'a levo e 'a metto  

ciento vote anfi' 'a matina. 

 

Mo m'avoto, mo me stengo,  

mo m'arrogno, mo me gratto.  

Mme cummoglio, smanio e sbatto 

pecché suonno nun ne tengo. 

 

Sento 'o vico ca se sceta,  

sento 'o tic d' 'a funtana;  

po' nu gallo, na campana.  

Sento st'anema scuieta. 

 

'O craparo è già passato, 

'a fenesta se janchéa.  

Pure 'o sorice smanéa  

dint' 'a carta d' 'o parato. 

 

Ah, durmì, durmi' a gghiurnate  

comme a quanno ero guaglione:  

ca, scialanno 'int' 'o spurtone,  

nun sentevo 'e ccannunate. 

EROISMO 

 

E va dicenno. Che tiene? – Sto ’nguaiato. – 

– Signor tenente accumminciammo ’a coppo: 

so’ surdo, veco poco… – Bravo! E doppo? 

– Tengo se’ diente e duje stanno cadenno. 

– Appriesso? – ’Ncopp’ ’o cuollo me sta ascenno 

Sta noce, ca m’accoglie appena ’a ’ntoppo. 

E po’, n’affanno si cammino troppo 

E ’a duje tre mise nun sto digerendo. 

– Mo accumminciammo ’a vascio. Tiene ’e calle? 

– Gnorsì, tengo ’e dulure articolare 

E ’nfaccia ’e ccosce certi macchie gialle. 

– Aggio capito, va’: tu vuo’ parti’! 

Idoneo! – Comm’ ’o faccio ’o militare? 

– Pe’ me surtanto ’o fronte puo’ guarì. 

 

Vestito cu nu zaino, nu quintale; 

scarpe cu ’e chiuove; ’ncuollo, na ribotta; 

tre gghiurne e quattro notte ’int’ ’a tradotta: 

direttamente ’o fronte: Cividale. 

Penzaie: «Comme principio nun c’è male!» 

Ma, appena ca sentette ’a primma botta, 

nu zumpo, e se ’mpezzaie dint’ ’a na grotta; 

vedette ’e sagli’ ’ncielo nu bengale. 

«Ma stammo ’a festa ’o Carmene o all’inferno?» 

Nu fuoco ’e fila tutt’ ’a batteria. 

Dicette: «Quant’è bello ’o Pataterno, 

aspettavano a mme!» Ma, areto ’e spalle: 

strillavano: «Savoia! La fanteria!» 

E s’avett’ a’ scurda’ pure d’ ’e calle. 

Nu cuorpo a cuorpo. ’O povero malato 

D’ ’e mille malatie pigliaie curaggio: 

«Primma che accide a mme, t’accederraggio! 

Chist’è ’o mumento che aggi’ ’a fa’ ’o surdato!» 

Pe’ mmiez’ ’o spara spara, ’o cchiù sfrenato, 

chiuveva sangue comm’ ’a n’acqua ’e maggio! 

«’A sotto! Comme ’o scanzo stu viaggio?!» 

«Aspetto, carugno’, t’aggio afferrato!» 

«Avante!» e facett’isso ’o cumannante 

nnanze’ ’e cumpagne. «Avante!» e ll’ate appresso 

sott’ ’a ttronole ’e schegge. «Sempe avante!» 

E chilo ca penzava ’e nun parti’, 

chilo d’ ’e mmalatie, comm’ ’a nu fesso, 

avett’ ’a fa’ ll’eroe, ma pe’ muri’ 

info@vesuvioweb.com 


